
Пэублэ гущыІ
Ныбджэгъу лъапІэхэр!

Библием щыщэу тхылъищ зы кІышъо яІэу шъуапашъхьэ илъ. Библиер – дунаим анахь щалъытэу, нахьыбэрэ заджэхэрэ тхылъмэ ащыщ, джащ къыхэкІэу цІыф пэпчъ, чІыпІэу зыщыпсэурэм, лъэпкъэу зыщыщым е динэу ыІыгъым ямылъытыгъэу, иныдэлъфыбзэкІэ ащ еджэнэу амал иІэн фае. ЦІыфхэр сыдрэ лъэхъани зыгъэгумэкІыщтыгъэхэ упчІэхэм яджэуапхэр Библием къетых: тыдэ тыкъикІыгъа, сыда тызфыщыІэр, сыда ер дунаим зыкІыщыбэгъуагъэр, цІыфыр зылІэжьыкІэ, сыда къыпэщылъыр? Библиер – чыристан диным анахьэу ыгъэлъэпІэрэ тхылъ, ау чыристан закъомэ апае ар тхыгъэу къызшІошІыхэрэр хэукъох. Библием иІахьэгъубэхэр быслъымэнхэмкІи лъапІэх. ГущыІэм пае, КъурІанми къыхэфэрэ тхьэлІыкІохэм (пегъымбархэм) яхьылІэгъэ къэбархэр. Мы тедзэгъум къыдэхьэрэ тхылъищмэ ащыщэу зыр тхьэлІыкІоу Юныс, адрэр пачъыхьэу Даут къызтекІыгъэмэ къатегущыІэ.

Библием къыхэхыгъэ тхылъэу мыщ къыдахьэрэ пэпчъ пэублэ гущыІэ кІэкІ иІ, ахэр зыфэгъэхьыгъэхэр – тхылъыр къызтегущыІэрэр, ащ игъэпсыкІ, хъугъэ-шІагъэхэр зэпхыгъэ лъэхъаныр ары.

Библием изэдзэкІынкІэ Институтым – цІыф лъэпкъыбэмэ абзэхэмкІэ Тхылъ ЛъапІэр зэзыдзэкІырэм – игуапэу адыгэмэ абзэкІэ Библием щыщ тхылъхэр къыгъэхьазырыгъэх. Ахэм язэдзэкІын цІыфыбэ хэлэжьагъ: зэдзэкІакІохэр, диншІэныгъэлэжьхэр, редакторхэр. ЯІофшІагъэ пкІэнчъэ мыхъунэу тэлъаІо!

Библием изэдзэкІынкІэ Институтыр

 

Рут ехьылІэгъэ тхылъым ипэублэ гущыІ

Христос къэхъуным ыпэкІэ илъэс мин фэдиз хьазыркІэ узэкІэІэбэжьмэ, Израилым къыщыхъугъэхэр ары Рут ехьылІэгъэ тхылъым къыІуатэрэр. А лъэхъаным израиль лъэпкъым пщыхэр иІагъэхэп. Хэгъэгур хьыкумышІмэ агъэІорышІэщтыгъэ, хьыкумкІэ зэдэорэ цІыфхэм яІофхэр ахэр ары зэхэзыфыщтыгъэхэр. Ягъунэгъу цІыф лъэпкъхэр, анахьэу фылисхэр, къызатебанэхэкІэ, хьыкумышІхэр дзэмэ пащэ афэхъущтыгъэх. ХьыкумышІыр цІыфхэм хадзыщтыгъэп, Ежь Тхьэ шъыпкъэм ар ыгъэнафэщтыгъэ, ащ къыхэкІэуи гъэлъэпІэгъэ пащэ хъущтыгъэ.

Гукъао нахь мышІэми, израиль лъэпкъыр Тхьэм емыдэІоуи къыхэкІыщтыгъэти, Тхьэм ушэтынхэмрэ тхьамыкІагъохэмрэ, гущыІэм пае, заохэмрэ гъаблэрэ, ащ къыфигъакІощтыгъэх. Аущтэу Ащ зыкІишІыщтыгъэр цІыфхэр Тхьэм игъогу темыкІынхэм, ащ тет зэпытынхэм пай.

Рут ехьылІэгъэ тхылъыр къыбгурыІоным пае израиль цІыфмэ ялъэпкъ хабзэхэмрэ ухэбзыгъэ унашъоу ахэр зэрэпсэущтыгъэхэмрэ зыфэдэхэм уащыгъозэн фае. Мы тхылъыр анахьэу къызтегущыІэрэр – ар «ЯтІонэрэ Хабзэм» (25:5-6 ) къыщыІотагъ – къэщэфыжьын хабзэр ары. Ащ зэритхагъэмкІэ, зишъхьагъусэ дунаим ехыжьыгъэу, сабыйхэр зимыІэу къэнэгъэ бзылъфыгъэр щымыІэжьым ыш е иІахьыл къыщэжьынышъ, шъао къыфэхъун фэягъэ. Шъэожъыеу къэхъугъэр щымыІэжьым ыкъоу алъытэщтыгъэ, мылъкури ащ къыфэнэжьыщтыгъэ. Ащ фэдэ ІэпыІэгъу зиІахьылмэ язытыгъэм «хэщыжьакІу» раІощтыгъэ.

НэмыкІ хабзэу мэфэкІ илъэсым ехьылІагъэм – ар тхылъэу «Лэуй» (25:47 ) къыщыІотагъ – зэритхагъэмкІэ, зыгорэм тхьамыкІагъо къехъулІэу, къыІукІэжьыгъэ чІыгур ыщэн фаеу хъумэ, ар хэгъэкІи, ишъузи, исабыйхэри зэригъусэхэу ежьыми пщылІэу зимыщэмэ мыхъунэу чІыпІэ зифэкІэ, анахь Іахьыл благъэу иІэр унагъом «хэщыжьакІо» фэхъун фэягъ. Ахэр шъхьафитынхэм пае, тефэрэ ахъщэр афитынышъ, аІэкІэкІыгъэ чІыгури аригъэгъотыжьын фэягъ.

ХэщыжьакІо афэхъугъэ Іахьылыр къыфэгъэзэгъэ унагъом фэгумэкІын, ежь имылъку щыщкІэ ащ дэгуащэзэ ышІын фэягъэ.

«ЯтІонэрэ хабзэр» («Лэуй» 19:9-10 ) тхьамыкІэхэмрэ хэхэсхэмрэ къатегущыІэщтыгъ. Адрэ итхагъэхэм адакІоу ащ къызэрэщиІорэмкІэ, хыныгъо ужым хыпкъым къыранэгъэ коцышъхьэхэр тхьамыкІэмэ къаугъоижьынхэу фитныгъэ яІагъ. Джащ къыхэкІэу хынакІомэ коцышъхьэхэр тхьамыкІэхэм апае къыранэнхэ фэягъ.

Рут ехьылІэгъэ тхылъым къызэригъэнафэрэмкІэ, израиль лъэпкъыр ищыІэныгъэкІэ зэрыгъозэн фэе шапхъэхэр Тхьэм ыгъэнэфагъэхэу щытыгъ, Тхьэ зышІошъ хъоу, фэІорышІэхэрэм Ащ ынэшІу къащифэщтыгъ.

Рут къырыкІуагъэм икъэбар нэмыкІ цІыф лъэпкъхэми ащыщхэм Тхьэм зыфагъэзэнэу, Ащ къахихыгъэ лъэпкъым гъусэ фэхъунхэ алъэкІынэу амал зэрэщыІэм ищысэ шІагъоу щыт. Щэч зыхэмылъхьашъун гупшысэ шъхьаІэу ащ пхырыкІырэр зэхьылІагъэр зыщыщ лъэпкъмэ ямылъытыгъэу ЕжьыркІэ шІошъхъуныгъэ зиІэ цІыфхэр Тхьэм зэриштэхэрэр ары. Рут лъэпкъ шъхьаф къыхэкІыгъэу щытыгъэ нахь мышІэми, ар ошІэ-дэмышІэ ІофкІэ Тхьэм къахихыгъэ лъэпкъым щыщ хъугъэп. Ар БоІаз дакІуи, ащ къыфилъфыгъ Іобэдэ. Ищай ары Даут къызтекІыгъэр. Даут пщым илІэужэу, лІэшІэгъу заулэ тешІэжьыгъэу къэхъугъэ Иисус Христос зэрэдунаеу тет цІыфлъэпкъым КъэгъэнэжьакІо фэхъугъ.





Апэрэ шъхьэр



Елимэлэхрэ иунагъорэ тхьамыкІэгъошхоу къяхъулІагъэр

11ХьыкумэшІхэм израиль цІыф лъэпкъыр зыщагъэІорышІэщтыгъэ мафэхэм ахэм яхэгъэгу гъаблэ къыщыхъугъагъ. Ащ къыхэкІэу Ехъуд хэкум ит Бэтлэхъэм къалэм щыщэу лІы горэ ишъузрэ ыкъуитІурэ игъусэхэу Моаб хэгъэгум щыпсэуныгоу кІогъагъэ.
2А лІым ыцІагъэр Елимэлэх, ишъузы ыцІагъэр НэІэмый, ыкъуитІу ацІагъэхэр Махълонрэ Къылионрэ; ахэр Ехъуд хэкум ит Бэтлэхъэм къалэм щыпсэурэ ефрат лъэпкъым щыщыгъэх. Моаб хэгъэгум ахэр кІохи, ащ къэнагъэх.

3Уахътэ тешІагъэу НэІэмый илІэу Елимэлэх лІагъэ, шъузабэмрэ ыкъуитІурэ язакъоу къэнагъэх.
4Ахэмэ Моаб щыщ пшъашъэхэр къащагъэх – зым Іорпэ ыцІэу, адрэм Рут ыцІэу. Ау илъэсипшІ фэдизрэ ащ щыпсэугъэхэу,
5НэІэмый ыкъуитІуи, Махълонрэ Къылионрэ, лІагъэх. ЫкъуитІуи илІи имыІэжьхэу а бзылъфыгъэр къэнагъ.


НэІэмыйрэ Рутрэ Бэтлэхъэм къызэрэкІожьыгъэхэр

6Джащыгъум Моаб хэгъэгур ыбгынэнэу инысэхэр игъусэхэу НэІэмый зиІэтыгъ, сыда пІомэ Зиусхьаныр Ежь ицІыф лъэпкъ нэшІукІэ къеплъи, лэжьыгъэ къазэрэритыгъэр Моаб хэгъэгум ащ щызэхихыгъ.
7Зыщыпсэущтыгъэ чІыпІэм инысэхэр игъусэхэу ар къикІыжьыгъ. Ехъуд хэкум къагъэзэжьыгъэу, гъогум къырыкІохэзэ,
8НэІэмый иныситІу ариІуагъ: «Шъуежьи, шъхьаджи янэ иунэ ерэгъэзэжь: дгъэтІылъыгъэхэмрэ сэррэ шІукІэ шъукъызэрэтфыщытыгъэм фэдэу, Зиусхьаныр шІукІэ къышъуфыщэрэт!
9Шъхьаджи лІы дэкІожьыгъэу, ащ иунэ шъхьэегъэзыпІэ щигъотынэу Зиусхьаным шъуешІ!» Джар НэІэмый ыІуи, ябэугъ. Ау куо макъэм зыкъырагъэІэти, ахэр зэгоутэу гъыгъэх.
10ЕтІанэ къыраІуагъ: «Хьау, тыуигъусэу узщыщ цІыф лъэпкъыр зыщыпсэурэм тыкъыбдэкІощт».

11Ау НэІэмый къыІуагъ: «Шъуадэжь шъукІожь, сипшъашъэхэр; сыд пае сэ шъукъыскІыгъуна? Сэ джыри шъэожъыехэр къысхэкІынха, шъо лІы шъуфэхъун алъэкІынэу?
12Жъугъэзэжь, сипшъашъэхэр, шъукІожь, сэ жъыщэ сыхъугъ лІы сиІэнкІэ. Ау „сэ джыри гугъапІэ сиІ“ сІуагъэми, ар хэгъэкІыри, мы чэщ дэдэм лІым сыкІыгъоу, етІанэ шъаохэр къэслъфыгъагъэхэми,
13ины охъуфэхэ ахэмэ шъо шъуяжэныя? ШъудэмыкІоу шъущысын шъулъэкІына? Хьау, сипшъашъэхэр, шъощ фэмыдаІоу, сэ сиІоф нахь къин, сыда пІомэ Зиусхьаныр къыспэшІуекІо».

14Ахэмэ джыри кІый макъэр къаІэти, гъыхэу аублагъ. ЕтІанэ Іорпэ игуащэ ебэуи, къыбгынагъ. Рут игуащэ къыгъэнагъэп, ІаплІи рищэкІыгъ.
15Ау НэІэмый Рут риІуагъ: «Мары, уинысэгъу зыщыщ цІыф лъэпкъыми итхьэхэми афигъэзэжьыгъ; ори ащ ыуж уитэу кІожь».

16Ау Рут къыІуагъ: «Семыгъэз усыбгынэнышъ, сыпкІымыгъоу згъэзэжьынэу; о уздакІорэм сэри сыкІощт, о узщыпсэурэм сэри сыщыпсэущт; о уилъэпкъ сэ силъэпкъыщт, о уи Тхьи сэ си Тхьэщт.
17О узщылІэрэм сэри сыщылІэщт, ащ сыщычІалъхьажьынэуи сыфай. СІуагъэр зысымыгъэцэкІэжьыкІэ, сифэшъуашэр Тхьэм серэгъэгъот, хьадэгъу закъом нэмыкІэу зыгорэм усигъэбгынэмэ»+.
18Рут къыкІыгъунэу гухэлъ пытэ зэришІыгъэр зелъэгъум, НэІэмый нахьыбэрэ ащ елъэІужьыгъэп.

19НэбгыритІури Бэтлэхъэм нэсыфэхэ кІуагъэх. Ахэр Бэтлэхъэм дахьэхи, къызалъэгъухэм, зэрэкъалэу къэбырысырыгъэу, бзылъфыгъэхэм аІощтыгъэ: «Мор НэІэмыя?»
20«НэІэмыйкІэ* шъукъысэмыджэжьэу, Марэ* къысашъуІу, сыда пІомэ ЛъэкІ Пстэури ЗиІэм сищыІэныгъэ дыджы ышІыгъ», – ариІуагъ ахэм НэІэмый.
21«Сэ сІэхэр ушъагъэхэу мыщ сыдэкІыгъ, ау Зиусхьаным ІэнэкІэу къысигъэгъэзэжьыгъ; Зиусхьаныр къыспэшІуекІоу, ЛъэкІ Пстэури ЗиІэм насыпынчъагъэр къысфигъэкІуагъэмэ, сыда НэІэмыйкІэ шъукъызфысэджэщтыр?»

22Джаущтэу НэІэмый моаб бзылъфыгъэу, инысэу Рут игъусэу Моаб хэгъэгум къикІыжьыгъ. Хьэм ихын зыщыфежьэхэрэм адэжь ахэр Бэтлэхъэм къэкІожьыгъагъэх+.






ЯтІонэрэ шъхьэр



Рут БоІаз игубгъо зэрэщылэжьагъэр

21НэІэмый илІыгъэ Іэлимэлэх ылъэныкъокІэ БоІаз ыцІэу, икъукІэ лІы баеу, лъэрыхьэу Іахьыл иІагъ.

2Мэфэ заулэ тешІагъэу моаб бзылъфыгъэу Рут НэІэмый риІуагъ: «Губгъом сыкІонышъ, зынэшІу къысщыфэрэм ыуж ситэу хьэу ахыжьырэм шъхьэу кІэзыгъэхэр къэсыугъоин сэІо». «Адэ кІоба, сипшъашъ», – къыриІожьыгъ ащ НэІэмый.
3Арыти Рут ежьи, кІуагъэ, хынакІомэ ауж итэу губгъом хьашъхьэхэр къыщиугъоищтыгъэх. А губгъор Елимэлэх унагъом щыщ БоІаз иеу къычІэкІыгъ.

4Мары, Бэтлэхъэм къикІи, БоІаз хынакІомэ адэжь къакІуи, шІуфэс къарихыгъ: «Тхьэр ІэпыІэгъу къышъуфэрэхъу!»

«Зиусхьаным ынэшІу къыпщеф!» – къыраІожьыгъ ахэм.

5БоІаз иунэІутэу, хынакІохэм ашъхьэщытым еупчІыгъ: «Хэтхэм ащыща мо бзылъфыгъэ ныбжьыкІэр?»
6Хъулъфыгъэм джэуап къыритыжьыгъ: «Мо бзылъфыгъэ ныбжьыкІэр НэІэмый игъусэу Моаб хэкум къикІыгъэ моаб бзылъфыгъэр ары.
7Ар къытэлъэІугъ: „ХынакІохэм ауж ситэу, бганэхэм азыфагу къыщысшыпызэ къэсыугъоймэ хъуна?“ ыІуи. Джаущтэу къэкІуагъэу, пчэдыжьым къыщыублагъэу джырэ нэс мыщ щыІ; пщыпІэм зыщигъэпсэфынэу джыры ныІэп зыкІуагъэр».

8ЕтІанэ БоІаз риІуагъ Рут: «КъэдаІу, сипшъашъ, мыщ уикІэу, нэмыкІ губгъо ущышыпэнэу умыкІу, сиунэІут бзылъфыгъэхэм ауж уитэу угъуае.
9Хъулъфыгъэмэ хьэр зыщахырэ губгъор уинэплъэгъу ерэт, бзылъфыгъэхэм ауж уитэу къэкІухь. Мары, зи къыуамыІонэу сиунэІутхэм ясІуагъ. Псы уешъо пшІоигъо зыхъукІэ, сиунэІутхэм псыр зэрагъэхъогъэ къошынхэм якІуалІи, ешъу».

10Арыти Рут чІыгум зыридзыхи, ынатІэ ащ нигъэси, БоІаз еупчІыгъ: «Сэ сыхымэ пэтзэ, сыдэущтэу о нэшІукІэ укъысэплъынэу хъугъа?»+
11БоІаз къыриІожьыгъ: «Уишъхьэгъусэ зэлІэм ыуж, уигуащэ фэпшІагъэр зэкІэ сэ къысфаІотагъ, уяти, уяни, укъызщыхъугъэ хэгъэгури къэубгынэхи, джы нэс узыхэмыхьэгъэ цІыф лъэпкъым удэпсэунэу зэрэхъугъэри.
12А Іофэу пшІагъэм пае шІу къыпферэшІэжь Зиусхьаным; Зиусхьанэу, Израиль и Тхьэу, о зытэмэ чІэгъ ухъумапІэ щыбгъотынэу зыдэжь укъэкІуагъэм, ІахьышІу икъоу къыплъерэгъэІэс»+.

13Рут къыІуагъ: «Сизиусхьан, о тапэкІи укъысфэрэдэгъу! О сыбгъэгупсэфыгъ, дахэуи укъыздэгущыІагъ, уиунэІут бзылъфыгъэхэм ащыщ горэми сыримыуасэми»+.

14Щэджэгъуашхэм игъо къызэсым, БоІаз ащ риІуагъ: «МокІэ къакІуи, хьалыгъу шхы, уихьалыгъу такъыр сэнэпсым хэгъаозэ шІы». ХынакІохэм ар аготІысхьагъ. БоІаз ащ лэжьыгъэцэ гъэжъагъэхэр ритыгъ; Рут шхагъэ, зигъэшхэкІыгъ ыкІи къелыжьыгъ.
15ЕтІанэ Рут шыпэнэу къызэтэджыжьым, БоІаз иунэІутхэм унашъо афишІыгъ: «Бганэхэм азыфагуи къыщерэшып, ыгуи хэшъумыгъэкІ;
16бганэхэм къакІэрышъудзызэ, къыфэжъугъан, къерэшып ыкІи шъуемыцІацІ».

17Джаущтэу пчыхьэ нэс Рут шыпагъэ, къышыпыгъэр зеутыжьым, бэ дэдэ хъугъэ.
18Ар къышти, къалэм кІожьыгъэ, игуащэ ащ къыугъоигъэр ылъэгъугъ. Ежь зызегъэшхэкІым, къыгъэнэгъэгъэ лэжьыгъэцэ гъэжъагъэхэр игуащэ ритыгъ.
19Игуащэ Рут къеупчІыгъ: «Тыда непэ узщыугъоягъэр, Іоф щыпшІэнэу уздэкІуагъэр? НэшІукІэ къыоплъыгъэм Тхьэм ынэшІу къыщерэф!»

Зыщылэжьагъэр Рут игуащэ риІуагъ: «Сэ непэ сылажьэу, зыдэжь сыщыІагъэм ыцІэр БоІаз».
20НэІэмый инысэ риІуагъ: «Псэухэри лІагъэхэри зыщымыгъупшэгъэ Зиусхьаным ынэшІу БоІаз къыщерэф!» НэІэмый къыпидзэжьыгъ: «А цІыфыр тэ тихэщыжьакІу; тихабзэкІэ ар къытфэгумэкІын фае».

21Рут къыІуагъ: «Аужыпкъэм ащ къысиІуагъ: „ЗэкІэ хыныр аухыфэ сиунэІутхэм ахэт“».
22НэІэмый инысэ Рут риІуагъ: «Дэгъу, сипшъашъ, ащ иунэІут бзылъфыгъэхэм Іоф адапшІэмэ нахьышІу, нэмыкІ губгъом угу къыщыхагъэкІынкІи мэхъу».

23Джаущтэу ар БоІаз иунэІут бзылъфыгъэхэм акІыгъоу, хьэм ихыни коцым ихыни аухыфэ шъхьэхэр къышыпыгъэх, игуащэ дэжьи исыгъ.






Ящэнэрэ шъхьэр



Рут лІы фэхъущтыр къызэригъотыгъэр

31Уахътэ горэ тешІагъэу игуащэу НэІэмый Рут къыриІуагъ: «Сипшъашъ, лІы удэзгъэкІонэу уфаеба, уинасып бгъотынэу?
2ОшІэба БоІазэу, бзылъфыгъэ унэІутхэу Іоф зыдэпшІагъэхэр зиехэр зэрэтиблагъэр? КъэдаІу, нычэпэ ащ хьамэм хьэр щызэпидзыщт.
3ЗыгъэпскІи, мэ ІэшІу зыпихырэ дагъэ зыщыф, щыгъын кІэракІэхэр зыщылъэхи, хьамэм кІо, ау шхэу, зыгорэ тырешъухьажьыфэ БоІаз зыкъемыгъэлъэгъу.
4ЕтІанэ чъыенэу зыгъолъыкІэ, зыдэщылъыр зэгъашІэ; джащыгъум укІонышъ, къызэрэпкъотыщтым ишыхьатэу ылъакъохэм атехъуагъэм ыцыпэ къэпІэтынышъ, угъолъыщт. ПшІэщтыр ежь къыуиІощт».

5«КъысэпІуагъэр зэкІэри згъэцэкІэщт», – къыриІожьыгъ Рут.
6Рут хьамэм техьи, игуащэ унашъо къызэрэфишІыгъэу зэкІэри ышІыгъ.

7БоІаз зигъэшхэкІыгъ, зигъэшъокІыгъ, ыгуи ыгъэчэфыгъ, етІанэ кІуи, лэжьыгъэ самэу щылъым ылъапсэ дэжь чъыенэу гъолъыгъэ. ТІэкІу тешІагъэу Рут макъэ ымыгъэІоу къакІуи, итехъон ылъакъохэм адэжь къыІэти, гъолъыгъэ.

8Чэщныкъомэ адэжь БоІаз ошІэ-дэмышІэу къэущи, зыкъызызэрегъэзэкІым, ылъэгъурэр хьалэмэт: ылъакъохэм адэжь бзылъфыгъэ щылъ.
9«Ухэта о?» – еупчІыгъ ащ БоІаз. «Рут, уипщылІыр ары, зиусхьан, – къыІуагъ бзылъфыгъэм, – орышъ тэ тихэщыжьакІор, уищыгъын уипщылІ къытехъу ташъхьагъ узэритыщтым ишыхьатэу»*.

10«Зиусхьаным ынэшІу о къыпщерэф, сипшъашъ», – джэуап къыритыгъ БоІаз. «Мы аужырэ уиІофышІу ыпэрэм нахьышІоу пшІагъэ, – байми, тхьамыкІэми, кІэлэ ныбжьыкІэхэм ауж уимыхьэу, НэІэми иунагъо узэрэфэшъыпкъагъэр.
11Арышъ, сипшъашъ, умыщын! КъызфэпІуагъэр зэкІэри сэ къыпфэсшІэщт; сыда пІомэ сикъалэ дэс пстэуми ашІэ о шІур зыгу илъ бзылъфыгъэ къабзэу узэрэщытыр+.
12Сэ орыкІэ хэщыжьакІоу сызэрэщытыр шъыпкъэ, ау сэщ нахь къыппэблэгъэ хэщыжьакІуи щыІ.
13Мы чэщыр мыщ щих; неущ а лІым уиштэщтми уимыштэщтми рерэхъухь, уиштэмэ, дэгъу, уерэшт; ау ащ уиштэнэу фэмые зыхъукІэ, сэ усштэщт; Зиусхьаным ыцІэкІэ ТхьэрыІо сэшІы. Джы пчэдыжьыр къэсыфэ чъые».
14Ащ ылъакъомэ акІэрылъэу Рут пчэдыжьыр къэсыфэ чъыягъэ. БоІаз ыгукІэ зэриІожьыгъ: бзылъфыгъэр хьамэм къызэрэкІогъагъэр арэмышІ; джащ пае зэрэлъэгъухэмэ къэзэрэшІэжьынхэм нэсэу нэфынэ къэмыхъузэ, Рут къэтэджыжьыгъ.
15БоІаз Рут риІуагъ: «Уишъхьатехъо къэубыти, къэІыгъ». БоІаз шэпхъих* хьэм щыщэу къыфипщи, Рут къыІыгъ шъхьатехъом къытыритэкъуагъ, етІанэ ар ытамэ къытырилъхьагъ. Ащ ыуж БоІаз къалэм кІожьыгъэ.

16Рут игуащэ дэжь къэкІожьыгъ. Арыти адрэр къеупчІыгъ: «Сыдэу ухъугъ, сипшъашъ?» Рут къыІотагъ а цІыфым зэкІэ къыфишІагъэр.
17ЕтІани къыпигъэхъожьыгъ: «Мы хьэ шэпхъихыр зэкІэ къысити: „Уигуащэ дэжь ІэнэкІэу умыкІожь“ къысиІуагъ».
18НэІэми къыІуагъ: «ЗыІаж, сипшъашъ, Іофым кІэух фэхъущтыр зэогъэшІэфэ, сыда пІомэ непэ Іофыр ымыухэу, а цІыфыр гупсэфыщтэп».






ЯплІэнэрэ шъхьэр



БоІаз Рут къызэрищагъэр

41А охътэ дэдэм БоІаз къэлэдэсхэм язэІукІэпІэ къэлапчъэ Іухьагъэу, тІысыгъэу щысызэ, хэщыжьакІоу зыфиІогъагъэр блэкІэу ылъэгъугъ. БоІаз ащ риІуагъ: «Моу къыдахьи, мыкІэ къэтІыс, синыбджэгъу». Адрэр къыдахьи, къэтІысыгъ+.

2ЕтІанэ БоІаз къалэм инахьыжъ-упчІэжьэгъумэ нэбгырипшІ къахищи, ариІуагъ: «МыкІэ шъукъэтІыс». Адрэхэр къэтІысыгъэх.
3БоІаз хэщыжьакІом риІуагъ: «ТиІахьыл благъэу Елимэлэх игубгъо Моаб хэгъэгум къикІыжьыгъэ НэІэмый ыщэ шІоигъу.
4А къэбарыр озгъэшІэнышъ, мы тилъэпкъ инахьыжъэу щысхэм апашъхьэ щыпщэфынэу къыуасІо сшІоигъуагъ. Пщэфыжьы пшІоигъомэ, щэфыжь; ау пщэфыжьынэу уфэмыемэ, къысаІу ар сшІэным пае; сыда пІомэ зыщэфыжьынэу фитыныгъэ апэу зиІэр оры, уаужыкІэ сэры». Адрэм джэуап къыритыжьыгъ: «Сэ сэщэфыжьы».
5Ау ащ БоІаз къыпигъэхъуагъ: «НэІэмый губгъор къызыщыпщэфкІэ, лІагъэм имылъку унагъом къыфэнэжьыным пае, Моаб къикІыгъэ Рути шъузкІэ пштэн фае».
6Арыти хэщыжьакІом къыІуагъ: «Мылъкоу къыскІэныщтым семыгоожьыным пае, ар сщэфын слъэкІыщтэп; о щэфы ар, сыда пІомэ сэ слъэкІыщтэп».

7Нахьыпэм Израиль хабзэ илъыгъ: зы Іоф горэ къагъэшъыпкъэжьыным пае, зыгорэ къащэфыжьы е къахъожьы зыхъукІэ, зым ицуакъэ зыщихти, адрэм ритыщтыгъ, джар Іофыр зэраухыгъэмкІэ Израиль шыхьат щыхъущтыгъ.

8Аущтэу хэщыжьакІом «о щэфы» БоІаз къыриІуи, ицуакъэ къызщихи, ащ къыритыгъ.

9ЕтІанэ БоІаз нахьыжъхэми зэкІэ Іутыгъэ цІыфхэми ариІуагъ: «Елимэлэхи, ащ ыкъохэу Къылиони, Махълони зэкІэ яехэр НэІэмый зэрэщысщэфыгъэхэм шъо непэ шъуришыхьат.
10Ащ нэмыкІэу Махълон ишъузыгъэ моаб бзылъфыгъэу Рут сэштэ шъузкІэ. Аущтэу зыхъукІэ, лІагъэм имылъку унагъом къыфэнэжьыщт, ащ илІакъо игъашІэ зэпычыгъэ фэмыхъоу лъэпкъым къыхэнэнэу. Шъо ащ непэ шъуришыхьат».

11Къэлапчъэм зэкІэ Іут цІыфхэми нахьыжъхэми къаІуагъ: «Ары, тэ тышыхьат. Уишъузэу уиунэ къихьэрэр, израиль лъэпкъыр къызытекІыгъэ Рахъэлрэ Леарэ афэдэу, сабыибэ къыпфэхъунэу Зиусхьаным ерэшІ. Ефрат лІакъом мылъку щыугъой, цІэрыІо ущэрэхъу Бэтлэхъэм+.
12Тэмарэ Ехъуд къыфилъфыгъэ Пэрэцэу укъызтекІыгъэм иунагъо фэдэу, уиунагъо орэхъу – Зиусхьаным мы бзылъфыгъэ ныбжьыкІэм къыхэкІэу бынэу къыуитыщтхэм яхьатыркІэ»+.


Рут шъао къызэрэфэхъугъэр

13Джаущтэу Рут БоІаз шъузы фэхъугъ. БоІаз ащ гохьагъ, Зиусхьаным Рут ышъо сабый хэфэнэу ынэшІу къыщифи, шъао къылъфыгъ+.
14Бзылъфыгъэхэм НэІэмый раІуагъ: «Зиусхьаным щытхъур ий, хэщыжьакІо пфэхъужьыщт пхъорэлъф къызэрэуитыгъэм пае. Ащ ыцІэ Израиль щытхъухьэ щэрэхъу!
15Ащ кІуачІэ уигъэгъотыжьыщт, уижъышъхьэми уиІыгъыжьыщт; сыда пІомэ ар уинысэ къылъфыгъ – шІу узылъэгъоу, къуиблымэ анахьи нахь уасэ зиІэ нысэм»+.

16НэІэмый а сабыир ыкуашъо тесыгъ, ренэу лъыплъагъ.
17Гъунэгъу бзылъфыгъэхэм: «НэІэмый шъао къыфэхъугъ», – аІуи, ащ цІэ фаусыгъ: Іобэд. Даут ятэу Ищай ар нэужым ятэ хъугъэ.


Израиль ипачъыхьэу Даут къызтекІыгъэхэр

18Джы мары Пэрэц Даут ыпэкІэ къыхэкІыгъэхэр: Пэрэц къыфэхъугъ Хъэцрон;+
19Хъэцрон къыфэхъугъ Рам; Рам къыфэхъугъ Іаминадау;
20Іаминадау къыфэхъугъ Нахъшон; Нахъшон къыфэхъугъ Салмэн;
21Салмэн къыфэхъугъ БоІаз; БоІаз къыфэхъугъ Іобэд;
22Іобэд къыфэхъугъ Ищай; Ищай къыфэхъугъ Даут.





* 1:20 НэІэмый – ижъырэ джуртыбзэмкІэ къикІырэр: гуапэ.

* 1:20 Марэ – ижъырэ джуртыбзэмкІэ къикІырэр: дыджы.

* 3:9 Ащ къикІырэр – шъузыкІэ сызэрэпштэщтым ишыхьатэу.

* 3:15 Шэпхъих – килограмм тІокІырэ тфырэм фэдиз.



+ 1:17 2 Самуелm 15:21, 1 Самуелm 3:17, 1 Самуелm 25:22, 2 Самуелm 19:13, 1 Тхылъыр 2:23

+ 1:22 2 Самуелm 21:9

+ 2:10 1 Самуелm 25:23

+ 2:12  1 Самуелm 24:20

+ 2:13 1 Самуелm 1:18

+ 3:11 Ушъый гъэсэпэтхыдэхэр 31:10

+ 4:1 2 Самуелm 15:2, 2 Самуелm 18:4, 2 Самуелm 19:8

+ 4:11 УблапІэ 29:31, Рут 1:2

+ 4:12 УблапІэ 38:27-29,

+ 4:13 УблапІэ 29:31

+ 4:15 1 Самуелm 1:8

+ 4:18 УблапІэ 38:29






+ https://ibt.org.ru/ru/ebook?id=ADG

